
    KUALA LUMPUR, 11 Mei (Bernama) -- Usaha dan dasar kerajaan mengatasi
masalah ketidakseimbangan dalam ekonomi antara kaum menerusi Dasar Ekonomi
Baru (DEB) belum berjaya sepenuhnya kerana tidak mendapat kerjasama
Bumiputera sendiri, kata Datuk Seri Dr Mahathir Mohamad.
    Dalam ucapan presiden ketika merasmikan Perhimpunan Agung Umno ke-54
hari ini, Perdana Menteri berkata kaum Bumiputera terlalu memilih pekerjaan
sehingga banyak daripada bidang kerja tidak disertai mereka.
    "Amatlah menyedihkan, sementara kita berjaya mensyaratkan bahan binaan
tempatan digunakan sehingga 90 peratus, tetapi pekerja yang mendirikan
bangunan-bangunan yang tercanggih dan terbesar di Malaysia terdiri 95
peratus daripada orang asing.
    "Bukanlah pekerja asing ini lebih cekap dan bukanlah kerja-kerja ini
terlalu kompleks untuk dibuat oleh kita. Tidak adanya pekerja kita ialah
kerana kita mencari kerja yang senang sahaja dan kita mengejar kekayaan
yang cepat," katanya.
    Dr Mahathir berkata sejarah beberapa bangsa membuktikan sesuatu warga
negara akan kehilangan kuasa dan tamadun yang didirikan jika mereka tidak
sanggup membuat sendiri kerja berat atau bahaya dan menyerahkan kerja ini
kepada pekerja upahan asing.
    Inilah yang berlaku kepada empayar Rom dan juga empayar Islam. Apabila
Turki menyerahkan pertahanan negara kepada tentera upahan, maka berakhirlah
empayar Othmaniah, katanya.
    Dr Mahathir berkata jika Bumiputera tidak sanggup membuat kerja
tertentu, penghapusan identifikasi kaum dengan fungsi ekonomi seperti yang
ditetapkan oleh DEB, tidak akan tercapai.
    Sambil mengakui adanya Bumiputera yang betul-betul berusaha sendiri
menjayakan projek dan perniagaan, beliau berkata bagaimanapun bilangan
mereka amat kecil.
    Bilangan yang kecil ini membolehkan mereka mendapat banyak peluang.
    "Oleh kerana ini mereka dituduh sebagai kroni pemimpin kerajaan oleh
orang asing dan tuduhan ini disambut oleh orang tertentu di negara sendiri.
    "Siapa sahaja yang mendapat peluang melalui apa cara pun akan ditakrif
sebagai kroni. Untuk mengelakkan daripada tuduhan ini, Bumiputera tidak
boleh diberi apa-apa peluang walaupun layak.
    "Dengan itu, yang menjadi peniaga besar dan kaya hanyalah bukan
Bumiputera. Tetapi ini akan menyebabkan Bumiputera kecewa dan benci kepada
kerajaan dan kepada kaum lain," kata Perdana Menteri.
    Dr Mahathir juga menarik perhatian kepada demografi bandar di negara
ini yang tidak mencerminkan matlamat DEB.
    Bumiputera tidak berminat dengan perniagaan runcit yang memerlukan
penglibatan secara langsung, biarpun ia boleh menaikkan mereka ke kelas
menengah.
    Oleh itu banyak bandar baru yang diduduki dan kedai-kedai dimiliki oleh
bukan Bumiputera sahaja dan tiada pergaulan kaum di bandar-bandar baru ini,
katanya.
    Perdana Menteri juga berkata bilangan orang Melayu yang berminat dengan
perniagaan francais juga kurang, biarpun pelbagai usaha telah dibuat oleh
kerajaan termasuk memperkenalkan sistem francais ini.
    Sambil menegur orang Melayu kerana masih belum belajar berniaga dengan
mengeluarkan modal untuk bangunan dan perbelanjaan 'overhead', Dr Mahathir
berkata mereka masih mengelak perbelanjaan ini dengan mendirikan



gerai-gerai kecil di tepi jalan.
    Jika mereka untung sekalipun, keuntungan tidak digunakan untuk membeli
atau menyewa premis yang lebih selesa untuk menaikkan taraf perniagaan,
membesarkannya dan mengadakan cawangan-cawangan.
    Jika keuntungannya besar ianya dibelanjakan sahaja, katanya.
    "Selagi orang Melayu dan Bumiputera lain tidak sanggup memasuki bidang
perniagaan runcit, sanggup berjimat cermat dalam urusan perniagaan, sanggup
mengumpul modal untuk membesarkan perniagaan, selama itulah bandar-bandar
di Malaysia tidak akan mencerminkan penduduk berbilang kaum di Malaysia.
    "Sebaliknya ia menjadi bukti kegagalan Dasar Ekonomi Baru," kata Dr
Mahathir.
    Beliau berkata kaum Bumiputera boleh menjadikan orang Cina sebagai
contoh yang baik dalam bidang perniagaan dan perusahaan.
    Walaupun mereka tinggal di bandar dan puratanya lebih kaya, mereka
mampu menangani kehidupan di bandar dan kekayaan mereka.
    "Kita tidak akan jadi kurang Melayu semata-mata kerana memiliki
kecekapan orang Cina dalam menangani kekayaan dan kehidupan di bandar,"
katanya.
    Perdana Menteri berkata beliau sedar pendedahannya itu tidak akan
disenangi oleh ramai orang Melayu, menjadikannya tidak popular dan akan
digunakan oleh parti lawan bagi memburukkan lagi imej beliau dan Umno.
    "Tetapi saya tidak menjadi pemimpin untuk mencari populariti. Apalah
gunanya menjadi Perdana Menteri jika hasil kepimpinan saya ialah bangsa
saya lemah, tidak bertanggungjawab, tidak bersemangat, tidak sanggup
bekerja dan menghadapi cabaran hidup dan menjadikan agama sebagai hiasan
yang dipakai dan bukan sebagai panduan untuk mendapatkan kebahagiaan di
dunia dan di akhirat," katanya.
    Dr Mahathir berkata walaupun negara sudah mencapai sedikit kemajuan,
minat untuk meneruskan usaha menjayakan agenda ekonomi Bumiputera sudah
berkurangan.
    Orang Melayu sudah berasa begitu terselamat dengan sedikit kemajuan
yang dicapai sehingga bukan sahaja mereka tidak mahu meningkatkan lagi
usaha atau meneruskan usaha di tahap sekarang, tetapi ramai daripada mereka
sendiri yang bosan dengan usaha ini.
    Mereka sebenarnya menghalang proses memajukan orang Melayu dan lebih
asyik mengecam DEB kerana kononnya menguntungkan hanya segelintir kroni
pemimpin kerajaan, katanya.
    Katanya pengkritik kerajaan itu tahu bahawa DEB telah banyak membantu
Bumiputera termasuk pengkritik mereka sendiri.
    Ini termasuklah menerusi penyediaan biasiswa, pusat-pusat latihan,
kelas-kelas matrikulasi dan pendidikan sains, MARA, dana-dana pinjaman
untuk peniaga dan penuntut, berbagai-bagai subsidi, lesen, 'AP', potongan
harga rumah dan kedai swasta untuk Bumiputera, sewa rendah dan "seratus
satu macam lagi kemudahan" yang dikhaskan bagi Bumiputera.
    "Malangnya ramai yang memilih untuk menidakkan usaha-usaha di bawah DEB
dan menyokong mereka yang ingin melihat orang Melayu terus menjadi golongan
yang termiskin dan menjadi penumpang di negara sendiri, kata Dr Mahathir.
    Perdana Menteri berkata ada juga orang Melayu yang berpendapat tiada
perbezaan layanan berasaskan kaum menurut ajaran Islam dan mereka ini
menyokong bukan Bumiputera yang tidak suka kepada DEB.
    Mereka menuduh DEB hanya menguntungkan kroni dan keluarga pemimpin
kerajaan, katanya sambil menganggap golongan ini ingin melihat pengusaha
dan peniaga besar di Malaysia terdiri hanya daripada bukan Melayu.
    "Puak ini mengajar orang yang mendapat nikmat daripada DEB supaya tidak
mengakuinya dan tidak bersyukur dengannya. Amatlah menyedihkan apabila kita
lihat orang yang sudah mendapat nikmat cuba menolak jatuh tangga yang telah
mereka naiki," kata Dr Mahathir.



    Satu daripada nikmat DEB ialah tiadanya rusuhan kaum seperti yang
berlaku di negara tertentu kerana terdapat perbezaan kekayaan ekonomi yang
ketara di antara kaum.
    "Alhamdullillah di Malaysia, walaupun perseimbangan antara kaum tidak
tercapai sepenuhnya, rusuhan kaum tidak berlaku.
    "Dengan kerana ini, kita dapat memulihkan ekonomi dengan lebih mudah.
Percubaan untuk mengadakan rusuhan oleh puak tertentu juga tidak mendapat
sambutan daripada rakyat," katanya.
    Selain masalah ketidakseimbangan ekonomi antara kaum, negara terpaksa
menghadapi cabaran baru yang lebih dahsyat, iaitu globalisasi atau dunia
tanpa sempadan.
    "Kononnya globalisasi dengan memberi kebebasan penuh kepada modal dan
barangan melintasi sempadan akan membawa kemakmuran kepada seluruh dunia,"
katanya.
    Sebaliknya ia membolehkan manipulasi mata wang serta persaingan tidak
adil daripada barangan import negara-negara asing dan syarikat-syarikat
asing yang akan merugikan negara, kata Dr Mahathir.
    Akibatnya rakyat akan menjadi pekerja syarikat asing.
    "Walaupun dibayar gaji yang tinggi, taraf kita tidak lebih daripada
hamba kepada mereka. Sebenarnya kita sudah dijajah," katanya.
    Setelah menguasai semua urusan ekonomi negara, pihak asing ini akan
campur tangan pula dalam bidang politik dan akan menentukan siapa yang akan
membentuk kerajaan.
    "Kita sudah lihat ini berlaku di negara-negara lain di mana mereka
menaik dan menjatuhkan kerajaan sesuka hati mereka. Percubaan juga dibuat
di negara kita untuk menjatuhkan kerajaan yang ada sekarang," katanya.

